
BYGGINGARLÝSING:

Nýtt Hjúkrunarheimili við Keilisbraut 753 - áður Keilisbraut 753 og Keilisbraut 754.

L212609

Sótt er um breytingu á núverandi byggingum lóðarhafa að Keilisbraut 753 og Keilisbraut
754.  Í dag eru húsin skráð sem íbúðarhúsnæði.

Keilisbraut 753, með fasteignanúmer F-2305063 er skráð fjölbýlishús á þremur hæðum.  Í
húsinu eru skráðar 37 íbúðir.  Samkvæmt fasteignaskrá er byggingarár 1954.  Birt stærð
hússins er 1510,3 fermetrar.

Keilisbraut 754, með fasteignanúmer F-2309925 er skráð fjölbýlishús á þremur hæðum.  Í
húsinu eru skráðar 44 íbúðir.  Samkvæmt fasteignaskrá er byggingarár 1992.  Birt stærð
hússins er 1287,6 fermetrar.

Í eldri byggingarlýsingu segir um húsin:  Útveggir, milliplötur og stigar eru staðsteyptir.  Við
endurbætur árið 1992 voru þeir einangraðir að utan og klæddir steni klæðningu.  Þak er
uppstólað kalt timburþak ofan á einangraða steypta loftaplötu.

Léttir innveggir eru úr blikkstoðum,  einangraðir með steinullareinangrun og klætt gipsi.

Umsókn felur í sér að núverandi byggingum verði breytt og á milli þeirra verði reist
tengibygging á þremur hæðum auk kjallara.  Tengibyggingin mun hýsa aðalinngang,
stigahús með lyftum, þjónusturými, inntaks- og tæknirými.

Í nýrri tengibyggingu verða einnig eldhús, matsalir, sameiginleg dagdvalarrými og
sjónvarpsstofur fyrir íbúa hjúkrunarheimilis á hverri hæð.

Lýsing

Hjúkrunarheimili er heimili fólks sem heilsu sinnar vegna er ekki lengur fært um að búa á
eigin vegum með viðeigandi stuðningi og þarf á sólarhrings umönnun og hjúkrun að halda.

Skipulag hjúkrunarheimilisins, þ.e.  húsnæði, umhverfi og skipulag á daglegum rekstri, skal
taka mið af ofangreindu.  Lögð er áhersla á að skapa aðstæður sem líkjast eins og kostur
er húsnæði, skipulagi og aðstæðum á einkaheimilum fólks en mæta engu að síður þörfum
þeirra sem hafa skerta getu til athafna daglegs lífs.

Við hönnun hjúkrunarheimilisins var stuðst við 3.  útgáfu rits Heilbrigðisráðuneytisins um
skipulag hjúkrunarheimila.

Í inngangi ritsins segir:  Þjónusta hjúkrunarheimila byggist á ákvæðum laga um málefni
aldraðra, nr.  125/1999, með síðari breytingum, og laga um heilbrigðisþjónustu, nr.
40/2007.  Lágmarksviðmið um byggingu og starfsemi hjúkrunarheimila og hjúkrunarrýma
var gefið út af velferðarráðuneytinu árið 2008 og 2.  útgáfa árið 2014.  3.  Útgáfa (dags.
febrúar 2022)  inniheldur einnig leiðbeinandi dæmi um skipulag á hinum ýmsu rýmum
hjúkrunarheimila sem þykja hagkvæm að mati rekstraraðila bæði fyrir íbúa og starfsfólk.
Horft skal til nýsköpunar og nýjar lausnir skoðaðar í hverju tilviki fyrir sig.

Í fyrirliggjandi hönnun er lögð áhersla á að skapa aðstæður þannig að öllum líði sem best á
heimilinu, jafnt íbúum, starfsmönnum svo og aðstandendum og gestum.  Fyrirhuguð
bygging verður á þremur hæðum ásamt kjallara.  Á hverri hæð byggingarinnar verða tvær
samtengdar 15 íbúa hjúkrunareiningar sem hafa samliggjandi setustofur sem val er um að
hafa opið eða lokað á milli.  Samtals eru hjúkrunareiningar því 90 talsins.  Þetta gefur
tækifæri til mikillar og góðrar samnýtingar.

Skipulag verður í grundvallar atriðum eins á öllum hæðum fyrir utan miðsvæðið á hverri
deild.  Þar verður skrifstofum, fjölnotarými, vaktherbergi, samtalsherbergi og sjúkra-og
iðjuþjálfun deilt upp á milli hæða.  Aðalinngangur hússins verður í tengibyggingu að
norðanverðu en einnig er bakinngangur með aðkomu fyrir starfsfólk að vestanverðu.
Vörumóttaka og aðkoma sjúkrabíla verður að norðanverðu aðgreindur frá aðalinngangi.  Á
aðkomuhlið hjúkrunarheimilsins að norðanverðu er gert ráð fyrir hjólageymslu fyrir gesti og
sorplosun í neðan jarðar gámum.  Loks er aðgengi að klefa fyrir sprinkler og vatnsinntök
fyrir húsið í kjallara sem er aðgengilegur að norðanverðu.

Einkarými

Öll einkarými verða einbýli.  Hvert einkarými innréttast með sér baðherbergi.  Í herberginu
er svefnkrókur í beinum tengslum við baðherbergið.  Þar er einnig setkrókur og forstofa
með fataskáp og lítilli innréttingu með stálvaski, gert er ráð fyrir að mögulegt verði að koma
fyrir litlum kæliskáp sem íbúar geta komið með sér ef þeir kjósa.  Í loftum herbergja og
baðherbergja er gert ráð fyrir H-lyftubrautum, sem auðveldar rúmliggjandi íbúum aðgang að
baðherbergi og öðrum hlutum einkarýmisins.

Borð -og setustofa

Sameiginlegt rými íbúa í hverri einingu mun samanstanda af setustofu og borðstofu með
eldunaraðstöðu.  Þessi rými munu þjóna öllum íbúum og starfsmönnum einingarinnar.
Borð- og setustofa verða það rúmgóðar að þar rúmast samtímis allir íbúar
heimiliseiningarinnar ásamt starfsmönnum.  Setustofur og borðstofur heimiliseininganna eru
samliggjandi og verða aðskildar með léttum vegg með gönguhurð sem veitir aðgengi á milli
deilda á hverri hæð, (eða „með fellivegg sem verður hægt að opna og sameina þannig
borðstofurýmin fyrir báðar heimiliseiningarnar þegar þess gerist þörf).  Með þessu
fyrirkomulagi styttir það einnig umferðarleiðir fyrir starfsfólk á milli heimiliseininga og
auðveldar eftirlit og yfirsýn.  Frá setustofum er aðgengi að stórum sameiginlegum svölum
og á neðstu hæðinni er mögulegt að fara beint út í garðinn.

Eldhús

Í hverri heimiliseiningu er tekið við mat í hitavögnum sem koma frá framleiðslueldhúsi.  Í
eldhúsinu verður hægt að sinna einfaldri matargerð og bakstri sem heimilisfólk getur tekið
þátt í.

Uppþvottur

Á hverri hæð er sameiginlegt bakrými fyrir uppþvott á borðbúnaði og bökkum úr
matarvögnum og er í beinum tengslum við eldhús og borðstofur heimiliseininganna.
Ræstikskápur er staðsettur inni í uppvottarýminu.

Skol

Skol, þvottur og ræsting er í hverri heimiliseiningu.

Geymslur

Geymslur eru á aðalgöngum hverrar heimiliseiningar auk kjallara.

Hjúkrunarvörur og lín

Hjúkrunarvörur og lín er geymt í skápum sem eru staðsettir á aðalgöngum hverrar
heimiliseiningar.

Stoðrými hjúkrunareininga.

Vaktrými, skrifstofur, aðstaða stjórnenda, viðtalsherbergi, sjúkraþjálfun og önnur stoðrými
eru staðstett í á hverri hæð með miðlægu aðgengi frá deildum.

Aðstaða starfsmanna

Heildarfjöldi starfsmanna á vakt hverju sinni eru 25 manns.  Vinnuaðstaða
umönnunarstarfsmanna eru í miðkjarna hússins, þar er aðstaða fyrir tölvuvinnslu, lyfjatiltekt,
læst munahólf og salerni.  Gert er ráð fyrir að starfsfólk og heimilismenn borði saman í
borðstofum á hverri heimiliseiningu.  Gert er ráð fyrir að starfsfólk vinni í eigin fatnaði og
skiptir ekki um föt á staðnum en gert er ráð fyrir fata og munaskáp á hverri heimiliseiningu.
Þar að auki er gert ráð fyrir samnýtingu á búningsherbergi á fyrstu hæð þar sem eru salerni
og sturtur.

Ferlimál og aðgengi

Frágangur á hæðarmun frá gólfum og út á svalir skal vera samkvæmt grein 6.4.2 í
byggingarrreglugerð.  Gert skal ráð fyrir sjálfvirkum opnunarbúnaði fyrir inngangsdyr
heimiliseininga og útidyr í aðalumferðarleiðum.  Sjálfvirkar hurðir í anddyri eru með nemum
beggja vegna og í hurðinni sjálfri svo þær lokist ekki á hægfara fólk né fólk í hjólastólum.  Á
lóðinni verða 3 bílastæði fyrir hreyfihamlaða og eru þau fyrir framan aðalinngang hússins.
Snjóbræðsla verður í bílastæðum fyrir hreyfihamlaða og í göngustígum næst húsinu.  Tvær
lyftur eru í húsinu og er önnur fyrir sjúkrarúm sem jafnframt tryggir aðgengi hreyfihamlaðra.
Breidd á hurðum inn í einkarými gerir ráð fyrir að hægt sé að fara með sjúkrarúm um þær.
Allar innihurðir eru án þröskulda.  Hönnun heimilisins tekur almennt tillit til umgengni og
notkun hreyfihamlaðra.  Flóttaleiðir eru um upphitaða stigaganga að norðan- og
sunnarverðu.

Nýtt Hjúkrunarheimili við Keilisbraut, Brunavarnir

Eftirfarandi brunavarnatexti fyrir Keilisbraut 754, Reykjanesbæ, er gerður af
Tensio verkfræðistofu í júní 2026, verk nr. 2019-31. Keilisbraut 753 og 754
eru fjölbýlishús á þremur hæðum sem til stendur að breyta í
hjúkrunarheimili með nýrri tengibygginu sem sameinar byggingarnar.
Kjallari komi undir tengibygginguna en enginn kjallari verði undir núverandi
byggingum. Byggingin er hönnuð skv. byggingarreglugerð nr. 112/2012 með
áorðnum breytingum og viðeigandi stöðlum. Verkinu fylgir
brunahönnunarskýrsla.

Flokkun og notkun byggingar
Hjúkrunarþjónusta á sólarhringsvakt í notkunarflokki 5 verður í allri
byggingunni að undanskildum kjallara. Kjallari verður í notkunarflokki 2.

Byggingin er hönnuð á grundvelli algildrar hönnunar.

Brunahólfun og brunahólfandi hurðir
Meginbrunahólf verða með EI90 hæðaskilum.

Brunahólf verða EI60 með EI2 30-CSm hurðum.

Gler á brunahólfandi skilum verður EW30 gler.

Meginbrunahólf:

Á hverri hæð verður ein deild, með 30 herbergjum.

Hver deild verður sjálfstætt meginbrunahólf, en í miðrými verður reyktjald
EI60 sem skiptir hæðinni í tvö reykhólf. Reyktjaldið skal virkjast við boð frá
brunaviðvörunarkerfi og skal útbúið varaafli.

Sjá nánar um reyktjöld í brunahönnunarskýrslu.

Fjögur stigahús verða hvort um sig sjálfstæð meginbrunahólf.

Aðalstigahús og lyftur ásamt kjallara verða saman í brunahólfi.

Brunahólf:

Lóðrétt lagnaskökt verða sjálfstæð brunahólf.

Loftræsirými verða sjálfstæð brunahólf. Innan lagnastokks verða
loftræsistokkar einangraðir EI 30 frá rörum og rafköplum.

Kjallari:

Inntaksrými lagna verður sér brunahólf.

Klefi vatnsúðakerfis verður sjálfstætt brunahólf, aðgengilegt utan frá.

Miðlægt þvottahús, geymsla og aðstaða húsvarðar verða saman í
brunahólfi.

Setustofa, inntaksrými og salerni verða hluti af brunahólfi stigahúss.

Fyrsta hæð:

Hjúkrunarrými/herbergi verða hvert um sig sér brunahólf.

Geymslur verða hver um sig sjálfstæð brunahólf.

Búningsaðstaða ásamt vindfangi og ræstikompu verða saman í brunahólfi.

Þvottarými/tæknirými verða hvert um sig sjálfstætt brunahólf.

Önnur hæð:

Hjúkrunarrými/herbergi verða hvert um sig sér brunahólf.

Geymslur verða hver um sig sjálfstæð brunahólf.

Fjölnotarými/líkamsrækt verður sjálfstætt brunahólf.

Þvottarými/ tæknirými verða hvert um sig sjálfstætt brunahólf.

Þriðja hæð:

Hjúkrunarrými/herbergi verða hvert um sig sér brunahólf.

Geymslur verða hver um sig sjálfstæð brunahólf.

Fjölnotarými/líkamsrækt verður sjálfstætt brunahólf.

Þvottarými/ tæknirými verða hvert um sig sjálfstætt brunahólf.

Hurðir sem standa opnar skulu vera með segulgripi sem sleppir við boð frá
brunaviðvörunarkerfi eða straumleysi. Einnig má nota frísveifluloka (e. free
swing), sem leyfir hurðum að vera lausar en lokar þeim við brunaboð skv.
forritunarlýsingu. Á hurð sem er í mikilli notkun skal vera lokari í flokki C5 skv.
ÍST EN 14600. Á hurð sem venjulega stendur opin með hurðarsegli má nota
flokk C2 skv. sama staðli. Segulgrip skulu vera í samræmi við ÍST EN 1155. Val á
staðsetningu þeirra skal taka mið af álagspunkti til þess að koma í veg fyrir að
hurðin vindist. Á tvöfaldar hurðir með segulgripi skal nota raðara sem tryggir
rétta lokunarátt vængja. Raðarinn skal vera í samræmi við ÍST EN 1158.

Burðarvirki
Hæðaskil verða REI90.

Brunamótstaða aðalburðarvirkis verður REI90.

Brunamótstaða burðarvirkis þaks verður REI60.

Brunaþéttingar
Tryggja skal að brunaþéttingar með brunahólfandi veggjum rýri ekki
brunamótstöðu þeirra. Brunaþéttingar skulu framkvæmdar af viðurkenndum
aðila á viðkomandi sviði og skal merkja þær með brunaflokk og dagsetningu.
Efni sem notuð eru til brunaþéttinga skulu hafa hlotið viðurkenningu HMS eða
frá aðilum sem HMS viðurkennir.

Klæðningar
Klæðningar skulu uppfylla kröfur skv. staðlaröðinni ÍST EN 13501.

Allar innanhússklæðningar verða í flokki 1; eða K210 B-s1,d0 og gólfefni í flokki
G eða Df-s1.

Utanhússklæðningar skulu vera í flokki 1; eða K210 B-s1,d0.

Út- og neyðarlýsing
Út- og neyðarlýsing skal vera í allri byggingunni skv. byggingarreglugerð, ÍST EN
1838, ÍST EN 50172 og öðrum tengdum stöðlum. Neyðarlýsing skal vera a.m.k.
0.5 lux í alrými og opnum sölum og 1 lux í miðlínu flóttaleiðar. Þá skal
neyðarlýsing vera a.m.k. 5 lux við allan öryggisbúnað, hjúkrunarrýmum,
tæknirýmum ,stigahúsum og salernum en einnig við allan búnað sem fatlaðir
þurfa að nýta sér.

Flóttaleiðir og fólksfjöldi
Þrjár flóttaleiðir verða af deildum. Ein flóttaleið verður um aðalstigahús en
tvær aðrar um stigahús í sitthvorum enda deildar. Þá verða einnig flóttasvalir á
annarri og þriðju hæð í norðan og sunnan megin í miðrými aðalstigahúss.
Miðrými hverrar hæðar verður skipt niður í reykhólf með EI60 brunatjaldi. Vert
er að taka fram að kjallari er einungis niðurgrafinn að hluta, en úr honum er
hægt að ganga beint út, bæði norðan megin og sunnan megin. Úr kjallara verða
þrjár flóttaleiðir, tvær beint út en sú þriðja um aðalstigahús.

Örugg svæði fyrir hreyfihamlaða verða í brunahólfum stigahúsa. Með tilliti til
starfsemi byggingarinnar er ekki gert ráð fyrir samskiptabúnaði við öruggu
svæðin.

Gert er ráð fyrir allt að 90 íbúum og 25 starfsmönnum í byggingunni.

Brunaviðvörun
Í allri byggingunni verður viðurkennt brunaviðvörunarkerfi skv. ÍST EN 54 og
reglum HMS. Stjórnstöð ásamt yfirlitsmynd verður í anddyri jarðhæðar.

Sjálfvirkt vatnsúðakerfi
Sjálfvirkt vatnsúðakerfi verður í allri byggingunni. Kerfið skal hannað skv. ÍST EN
12845 og viðeigandi leiðbeiningum HMS. Stjórnstöð þess staðsett í klefa
vatnsúðakerfis, sem verður sjálfstætt brunahólf, aðgengilegt utan frá í kjallara.
Tengistútur kerfis verður utanhúss í grennd við stjórnstöð vatnsúðakerfis.

Loftræsing
Loftræsikerfi skulu uppfylla kröfur skv. ÍST EN 13501-3. Þannig skal gengið frá
loftræsikerfum að þau rýri ekki brunahólfun byggingarinnar og stuðli ekki að
reykútbreiðslu við bruna.

Reyklosun
Reyklosun verður um glugga og hurðir.

Handslökkvibúnaður
Handslökkvitæki verða í byggingunni skv. ÍST EN 3, en hvergi skal vera minna en 25 m
á milli þeirra. Slökkvitæki skulu sett upp af viðurkenndum aðila. Merkingar
handslökkvitækja skulu settar upp af viðurkenndum aðila. Staðsetningar slökkvitækja
koma fram á aðaluppdráttum.

Stigleiðsla
Sett verður upp stigleiðsla með 800 mm innanmáli við aðalstigahús. Inntak stigleiðslu
verður á fyrsta hæð við inngang.

Aðkoma slökkviliðs
Aðkoma slökkviliðs verður um Valhallarbraut og Keilisbraut norðanmegin við
bygginguna. Þar verður tvíburatengi stigleiðslu ásamt stjórnklefa vatnsúðakerfis og
inndælingarstútum vatnsúðakerfis. Við aðkomu norðanmegin er hringtorg sem er að
mestu leiti flatt og gagnast einnig sem athafnasvæði slökkviliðs. Flóttasvalir verða
bæði norðan megin og sunnan megin á tengibyggingu, en aðkoma sunnan megin er
einnig greiðfær fyrir tæki slökkviliðs.

Eftirlit og viðhald brunavarnarkerfa
Gerður skal þjónustusamningur um eftirlit og viðhald á brunavarnarkerfum
rekstrareiningarinnar (brunaviðvörunarkerfi ásamt jaðarbúnaði, handvirkum
slökkvibúnaði, vatnsúðakerfi og út- og neyðarlýsingu). Gerð skal viðbragðs- og
rýmingaráætlun fyrir bygginguna, og skal hún æfð minnst árlega.

Frágangur úti

Húsið er byggt úr staðsteyptri steinsteypu og klætt að utan með sléttri
flísaklæðningu/málmklæðningu á fyrstu þremur hæðum og kjallara að hluta.  Allt efnisval
verður í flokki 1.  Svalir verða með stál og/eða glerhandriði.  Þak verður að hluta til
bárujárns klætt með amk.  14° gráðu halla, en á tengibyggingu og hluta af eldra húsi
verður lághalla viðsnúið þak með tvöföldu lagi af bræddum tjörupappa ofan á steyptri plötu,
með 250mm plasteinangrun og malarlagi.  Halli á lághalla þökum er a.m.k.1:40.  Gluggar
eru álklæddir trégluggar með tvöföldu K-gleri.  Stærri gluggar eru álgluggar.  Húsið er
einangrað að utan með 120mm steinull.  Sorp er í neðanjarðar gámum aðgengilegt að
norðanverðu.  Handrið eru almennt úr polyhúðuðu stáli.  Hæð þeirra uppfyllir kröfur
byggingarreglugerðar.

Einangrun

Einangrun sökkla og kjallaraveggja í tengibyggingu er 100mm stíf rakaþolin einangrun,
einangrað a.m.k.  0,6m niður fyrir endanlegt jarðvegsyfirborð / botnplötu.  Botnplata er
einnig einangruð með samskonar einangrun.  Útveggir tengibyggingar eru staðsteyptir og
einangraðir að utan með 120mm steinull.  Á öllum útveggjum er loftræst bil á milli
einangrunar og klæðningar.  Steypt þakplata á tengibyggingu er einangruð með 250mm
stífri rakaþolinni einangrun ofan á plötu.  Frekari frágangur kemur fram á sérteikningum
arkitekts og verkfræðings.

Frágangur inni

Gluggar eru álklæddir trégluggar, formálaðir frá framleiðanda.  Útveggir og steinsteyptir
innveggir eru málaðir.  Léttir innveggir eru almennt málaðir gipsveggir.  Klæðningar utan
um lagnastokka á göngum eru úr tvöföldu 13mm gipslagi fest á 70 eða 95mm blikkstoðir.
Lagnaveggir milli baðherbergja eru gipsveggir, baðherbergisveggir eru dúkalagðir.  Loft í
einkarýmum eru almennt kerfisloft, en önnur sandspörtluð og máluð, en á göngum og
sameiginlegum svæðum eru niðurtekin loft með hljóðísogsplötum.  Gólf í sameign eru
almennt lögð vínyldúk, en öryggisdúkur á votrýmum.  Byggingin er almennt hituð upp með
veggofnum.  Gert er ráð fyrir að upphitun á jarðhæð sé um gólfhita.  Niðurföll eru í öllum
votrýmum.  Öll lokuð rými eru loftræst.  Gluggar eru almennt með opnanlegum fögum, en
viðbótarloftræsing er á öllum almennum dvalarrýmum.  Almennt er loftræsing einkarýma
þannig að hreinu lofti er blásið inn í einkarýmin og dregið út um baðherbergi.  Hurðir eru
látnar opnast inn í íbúðareiningarnar til að auðvelda göngu íbúa eftir göngunum.  Handrið
eru stálhandrið með viðar handlista.  Hæð þeirra uppfyllir kröfur byggingarreglugerðar.
Hámarks kólnunartölur einstakra byggingarhluta verða eftirfarandi : Útveggir : 0,40W/m2°
Þak : 0,20 " Gólf á fyllingu : 0,30 " Gluggar, vegið meðaltal karma og glers : 2,00 "

Raflagnir

Almennt gilda eftirfarandi staðlar fyrir lágspennu og smáspennukerfi, ÍST 150, ÍST 151, ÍST
200 og IST112/2012.  Inntak raf- og boðveitu kemur inn í tæknirými í kjallara.  Frágangur
heimtauga í samræmi við kröfur og skilmála viðkomandi veitna.  Heimtaug rafmagns verður
315A og frágangur lagna samkv.  TTS „Tæknilegum tengiskilmálum rafveitna“.
Rafbílahleðslur verða við bæði almenn bílastæði og við bílastæði heyfihamlaðra skv.
tilmælum og leiðbeiningum Húsnæðis og mannvirkjastofnunar.  Númerað
brunaviðvörunarkerfi verður í öllu húsinu samkvæmt reglugerð um sjálfvirk
brunaviðvörunarkerfi 161.1BR1.  Önnur kerfi eins og sjúkrakallkerfi, aðgangssrýrikerfi,
myndavélakerfi, þráðlaust netkerfi og tetrakerfi eru nánar skilgreind af Raflagnahönnuði
með tilvísun við viðkomandi staðla.

Neyðarlýsing

Neyðarlýsingarkerfi verður sett í bygginguna til að tryggja viðunandi lýsingu fyrir rýmingu á
húsinu,verði það rafmagnslaust eða ef einstakar greinar slá út.  Miðað er við að sett verði
upp neyðarlýsingarkerfi með rafhlöðum sem byggðar eru inn í lampa.  Allir ljósgjafar verða
LED og lampar verða tengdir sjálfprófandi vaktkerfi á neyðarlýsingunni.  Kerfið verður
hannað samkv.  ÍST EN 1838 Lýsingarhönnun Lýsing hússins, innandyra sem utan, skal
fylgja ÍST EN 12464-1:2011 og ÍST EN 12464-2:2014 um lágmarksgildi birtu í íbúðarrými
og á vinnusvæði.  Lýsingu hússins verður stýrt með annars vegar hefðbundnum rofum og
með KNX ljósastýrikerfi og viðveruskynjurum.  Allir ljósgjafar verða LED.  Í hönnun verður
leitast við að ljósgjafar og stýringar stuðli að orkusparnaði í húsinu og flökt frá lömpum
verði í lágmarki til þess að tryggja þæginlegt og öruggt umhverfi.

Öryggismál

Hönnun hússins tekur mið af því að hætta á slysum sé í lágmarki og tryggt verði fullt öryggi
fólks innan byggingarinnar.  Frágangur hreyfanlegs búnaðar s.s.  hurðum sem opnast af
vélar- eða vogarafli verður þannig að ekki stafi hætta á að fólk geti slasast við notkun
búnaðarins.  Rafmagnsopnunarbúnaður í aðainngangi verður með vara aflgjafa.  Hurðir að
tæknirýmum og ræstiherbergjum opnast inn í herbergið þannig að ekki skapist
árekstrarhætta af útopnandi hurð í anddyri og á göngum.  Húsið er á þremur hæðum og
tvær lyftur er í anddyri við stiga.  Handlisti og hæð handriðs stigans er samkvæmt kröfum
byggingarreglugerðar.  Gólf í sameign eru almennt lögð vinyldúk, en öryggisdúkur á
votrýmum.  Varðandi hitastig á vatni sjá kafla um neysluvatnslagnir.  Hönnun á
innanhússfrágangi miðar að því að ekki sé hætta á innilokun.  Hurðir á baðherbergjum eru
rennihurðir sem eru hægt að aflæsa utan frá.  Almennt gler í byggingunni uppfylli kröfur
skv.  staðlinum ÍST EN 12600:2002.  Að öðru leyti vísast í kafla 12.1 í byggingarreglugerð
112/2012 eftir því sem við á.

Lagnir og loftræsing

Inntök verða í sér inntaksrými í kjallara.

Loftræsisamstæður eru staðsettar ofan þriðju hæðar í loftræsirými sem verður útbúið í
þakrými eldri bygginga.

Verði krafa um sérstakar loftræsisamstæður fyrir miðkjarna verða þær staðsettar á þaki
milli lyftustokka.

Loftræsikerfi

Öll rými verða loftræst með vélrænni loftræsingu með varmaendurvinnslu.  Stokkar verða
hefðbundnir kantaðir stálstokkar og spíróblikkstokkar.  Lagnir liggja í lóðréttum
lagnasköktum og við loft.  Megin dreifing loftræsilagna er í þakrými ofan 3ju hæðar í
núverandi byggingum.

Hitakerfi

Húsnæði er upphitað með ofnum.  Lagnir verða hefðbundnar stál- og plastlagnir. Lagnir
liggja við loft og í veggjum, ásamt lóðréttum lagnaleiðum í lagnasköktum.

Gert er ráð fyrir að upphitun á jarðhæð sé um gólfhita.

Neysluvatnskerfi

Heitt neysluvatn er upphitað kalt vatn um varmaskipti, lagnir verða plastlagnir og
utanáliggjandi lagnir verða ryðfríar stállagnir.  Lagnir liggja við loft og í veggjum, ásamt
lóðréttum lagnaleiðum í lagnasköktum.

Fráveitukerfi

Grunnlagnir verða plastlagnir (PVC, PP-DW) og tengjast við fráveitukerfi Reykjanesbæjar.
Niðurföll í lóð verða með sandfangi og ristum sem þola umferðarþunga (steypujárnsristar).
Lagnir ofan gólfs verða stállagnir en plastlagnir innan rýma í veggjum með
ádragseinangrun.

Snjóbræðslukerfi

Göngustígar að inngöngum, hjólageymsla og bílastæði fyrir hreyfihamlaða verða
snjóbrædd. Kerfið verður lokað kerfi með forhitara ásamt viðeigandi stjórnbúnaði, lagnir
verða plastlagnir.

Vatnsúðakerfi

Húsnæði verður varið með vatnsúðakerfi, um er að ræða blautkerfi. Lagnir eru stállagnir.
Lagnir liggja við loft og í veggjum, ásamt lóðréttum lagnaleiðum í lagnasköktum.

Burðarvirki

Núverandi burðarvirki bygginganna er úr staðsteyptri steinsteypu.  Allar berandi plötur ásamt
þakplötu eru steinsteypt. Út-og innveggir sem eru burðarveggir eru staðsteyptir.  Undirstöður
og botnplata eru staðsteypt.

Burðarvirki tengibyggingar er staðsteypt.   Allar berandi plötur, ásamt þaki eru úr járnbentri
steinsteypu.  Berandi útveggir og innveggir, ásamt stigum og pöllum eru steinsteyptir.

Frágangur lóðar

Flatarmál lóðar: 10.707,2 m2

Meginaðkoma að lóðinni verður úr norðri frá bílastæðum sem tengjast Keilisbraut.  Heildar
bílastæðafjöldi á lóð gerir ráð fyrir 57 bílastæðum, 3 stæði eru ætluð hreyfihömluðum.

Fjöldi bílastæða við aðal aðkomu er 14.

Vestan megin húsa eru bílastæði fyrir gesti og starfsmenn.  Sérstakur starfsmanna inngangur
er á vestur hlið hússins.  Í nálægð við starfsmannainngang er gert ráð fyrir hjólageymslu.
Hjólageymslan verður með snjóbræðslu undir botnplötu/hellulögn, í því markmiði að hún
haldist frostfrí.

Aðkoman sem er aðkomutorg er rúmgott og tengist vel aðliggjandi stígum og er gert ráð fyrir
bekkjum og gestahjólastæði við aðkomuna.  Útfærsla aðkomutorgs er með þeim hætti að það
á að stuðla að öryggi gangandi á svæðinu.  Göngustígar og gönguleiðir eru góðar enda
mikilvægt að hafa góða göngustíga og hringleiðir við húsið til að stuðla að hreyfingu og
útiveru.  Þannig er gönguhringur innan garðsins milli húsa og síðan gönguhringur kringum
húsið með bekkjum/hvíldarsvæðum á milli.

Um aðkomutorg er gert ráð fyrir umferð sjúkrabíla, sorphirðubíla og annarra ökutækja sem
koma með aðföng til íbúa og starfsmanna í húsnæðinu,

Garðurinn milli húsanna sem vísar til suð vesturs er skjólgóður með dvalarsvæðum.  Einnig
er gert ráð fyrir góðu dvalarsvæði sem opnast útfrá tengigangi sem er neðanjarðar milli húsa.
Frá þessu dvalarsvæði stallast landið með hleðslum og gróðri, og römpum með
hvíldarsvæðum.

Svæðin út á lóð verða gerð með úthagatorfi og náttúrugróðri.  Hönnun miðast við að
viðhaldsþörf verði í lágmarki.

Hljóðvist

Hönnun byggingarinnar miðast að því að kröfur til hljóðvistar skilgreindar í flokki C í
staðlinum ÍST 45 séu uppfylltar, eins og kveðið er á um í byggingarreglugerð nr. 112/2012.
Þar er m.a. gerð krafa um að hljóðeinangrun innbyrðis á milli legu- eða dvalarstofa sé R‘w =
52 dB.  Hurðir einkarýmanna fram á gang skulu hafa hljóðeinangrun Rw = 35 dB að lágmarki.

Kröfur um ómtíma verða uppfylltar með notkun hljóðdeyfandi efna í loftum og/eða á veggjum,
eftir þörfum hverju sinni, og er sérstaklega hugað að ómtíma í sameiginlegum rýmum.
Frágangur tæknibúnaðar í byggingunni verður með þeim hætti að kröfur til hljóðvistar verða
uppfylltar. Má þar nefna notkun hljóðgildra, frágangur lagnaleiða og aðrar aðgerðir eftir
þörfum í sérhverju tilfelli.

Um hávaða frá umferð og öðrum hljóðgjöfum gildir einnig Reglugerð um hávaða nr.
724/2008. Gerð er krafa um að hljóðstig innan einkarýmanna vegna umferðar ökutækja og
annarra hávaðagjafa, sé að hámarki 30 dB, miðað við lokaða glugga en opnar loftrásir.
Umhverfishávaði í kringum hjúkrunarheimilið er tiltölulega lítill en til þess að tryggja að
hljóðstig innanhúss sé örugglega allsstaðar innan marka eru gerðar kröfur til
hljóðeinangrunar glugga. Skulu gluggar einkarýma hafa hljóðeinangrun sem uppfyllir a.m.k.
Rw + Ctr = 30 dB. Öll rými eru auk þess loftræst með vélrænni loftræstingu um hljóðdeyfðar
loftrásir.

Stærðir:

Botnflötur MHL 01: 6.639,3 m²

Brúttó rúmmál MHL 01: 22.029,8 m³

Birt flatarmál MHL 01: 6.528,2 m²

Botnflötur MHL 02: 29,5 m²

Brúttó rúmmál MHL 02: 75,8 m³

Birt flatarmál MHL 02: 29,5 m²

Nýtingarhlutfall: 0,64

SKÝRINGAR:

Slökkvitæki
Reykskynjari
Skil Brunahólfa
Flóttaleið
Björgunarop
Gólfniðurfall
Loftræsing
Brunaslanga
Skolvaskur

